PAGE  
2

Vooraf sang 

Lied 334: 1,2,3,4 

Lied 255:1,3

Ontmoetingsdiens
Intreelied Ps. 68 – 1: 16

Votum 
Seën  
Lofsang Sb 2 – 4: 1,2 

Geloofsbelydenis aan die hand van 3 vrae waarop die gemeente hardop antwoord.  

Verootmoedigingsdiens

Wet
Sing Ps. 119 – 1: 23,26

Gebed.   

Woorddiens

Skriflesing Jesaja 42: 10 – 43: 13
Teks: Jesaja 42: 18 en 43: 1

Sing Ps. 139 – 1:12 

Woordverkondiging. 

Antwoorddiens

Gebed 
Liefdegawes
Bevestiging van kerkraadslede

Slotsang Ps. 20 – 1: 2,3 
Seëngroet 
Amen Sb 13 - 2
Ware geloof behels bekering op grond van God se liefde.
Geliefde brs. en srs en kinders

Die tema van die prediking vanmore is: Ware geloof behels bekering op grond van God se liefde.
Voor ons na die teks self gaan luister moet ons net eers duidelikheid kry oor wat “bekering” in die Skrif beteken. Bekering en die woorde wat daarvoor in die Skrif gebruik word beteken basies 2 dinge: 

1. Vir gelowiges: ‘n daadwerklike ophou met die doen van sonde en ‘n terugkeer na die Here se wil. Soos die Heidelbergse Kategismus dit stel: die afsterwe van die ou mens en die opstanding van die nuwe mens in ons. 
2. Vir ongelowiges: ‘n bekering weg van afgode (en daarmee ‘n verkeerde lewe) en ‘n draai na geloof in God as Verlosser. 
Oor die proses van bekering naamlik : sonde-erkenning, berou, belydenis en vergifnis – daaroor praat ons op ‘n later stadium 
Geliefde, br en sr, jy moet nooit die indruk kry dat predikers jou kindskap van God betwyfel nie. Dit kan so maklik gebeur dat die oproep tot bekering so gestel word dat dit die indruk skep dat die mense in die kerk ongelowiges is wat tot bekering moet kom. Natuurlik kan dit wees dat hier mense in die kerk sit wat nie ware gelowiges is nie. Mense wat net in naam ‘n Christen is en nie werklik Christus as sy Verlosser aanvaar en in gehoorsaamheid aan Hom leef nie. Sulke mense moet dan ook hoor dat hulle hul tot God moet bekeer. 

Maar in die algemeen, brs en srs., as die Woord van God in die gemeente verkondig word, dan word dit gedoen vanuit die vertrekpunt dat die mense wat hier sit gelowiges is.  Immers, as jy met jou mond erken en bely dat Jesus die Here is en met jou hart glo dat God jou deur Hom gered het, dan sê Rom. 10 is jy ‘n kind van God!. 

Die oproep, bv, van vanoggend se prediking dat ons moet antwoord op die groot liefde van God, is dan ‘n oproep tot kinders van God wat meer dankbaar en gehoorsaam moet lewe. Nooit moet ons twyfel aan ons kindwees nie. Dit staan vas – ons behoort aan God. Waaroor ons wel vrae kan vra is oor die kwaliteit of die volwassenheid van ons kindskap. Is ons besig om te groei in die geloof of het  gestagneer? Is ons dalk nog klein geloofskindertjies wat nog groei en ontwikkeling nodig het? Elke gelowige het bekering nodig – want ons almal doen sonde! Die Kategismus sê dat selfs die mees gelowigste mens nog maar ‘n klein begin toon van wat ware geloof is.  

Daar lê nog ‘n gevaar opgesluit as die oproep tot bekering nie reg verstaan word nie. Dit kan so gestel word dat gelowiges die indruk kry dat hulle eintlik nooit regtig hierdie geloofsgroei kan bemeester nie. Die prediking sal dan baie klem lê op bekering en op gehoorsaamheid, maar uiteindelik afgesluit word met die gedagte dat ons eintlik niks kan doen nie – ons moet maar net in Christus glo, dan sal alles regkom. So asof bekering nie regtig moontlik is nie – ons moet maar net glo. ‘n Mens sou kon sê dit kom daarop neer dat gesê word – julle is nou wel kinders van God, alhoewel julle ongehoorsame kinders is, maar moenie bekommer nie – Jesus maak alles reg. Sulke prediking kweek passiewe gelowiges wat nie verantwoordelikheid neem vir hulle geloof nie. . 

‘n Derde moontlike verkeerde uitgangspunt sou wees dat daar wel vir gelowiges gesê word dat hulle hul moet bekeer, maar die motivering vir hierdie bekering berus op vrees vir die hel. Gelowiges word dan met die hel gedreig sodat hulle aan God gehoorsaam kan wees. In wese beteken so ‘n uitgangspunt dat daar gesê word: jy is nou ‘n kind van God, maar as jy nie ‘n goeie kind is nie, gaan God jou weggooi. Die kindskap word dan afhanklik gemaak van die kind se eie geloof. Hierdie soort van uitgangspunt dompel mense opnuut in onsekerheid – want ten diepste word gesê: jou kindskap is nie vas nie.

Natuurlik, br. en sr., kom daar ‘n punt waar ‘n mens vraagtekens agter iemand se kindskap kan stel. Wanneer iemand bv. glad nie in woord of daad enige vrugte van die geloof dra nie, dan kom daar ‘n stadium wanneer die vraag gevra word, soos wat Christus self gevra het: hoe lank sal ons nog die boom bemes, want hy dra geen vrugte nie? Dan kan daar vraagtekens gestel word, maar nooit kan en mag ons iemand tot die hel veroordeel nie – aan God alleen kom daardie oordeelsmag toe. 
Aan die ander kant br. En sr., mag ons nooit tevrede wees met die stand van ons kindskap nie. Ons kan nooit selfgenoegsaam sê:  ek is ‘n kind van God en nou hoef ek verder niks te doen nie. So kan ‘n ware kind van God nie praat nie. So ‘n uitganspunt vertrap die liefde van God. Want dit is juis God se liefde wat ons as kinders aanspoor om steeds meer soos sy kinders te leef. Ons motivering is nie die hel nie, maar God se oneindige, onpeilbare en wonderlike liefde.   

Want u sien br. en sr., ons moet al hoe meer soos kinders van God lewe. Ons is aangenome kinders – mense wat in sonde ontvang en gebore is – mense wat nog sonde doen  en ons moet al hoe meer leer om nou as kinders van God – om ons nuwe leefwyse te aanvaar en daarvolgens te lewe. 

Meer nog, kinders van God word ook ongehoorsaam, dwaal gruwelik weg en moet dan deur die Vader tot terugkeer geroep word. Maar wat is dit wat hulle terugbring? Dit is die Vader se liefde – sy liefde maak dit vir hulle moontlik om weer terug te kom en te groei in hulle kindskap. Ons sien so pragtig uit hierdie gelese gedeelte dat:
Ware geloof beteken  om met ware bekering te antwoord op die liefde van God. 

Hier praat die Here met sy volk wat Hy reeds vanweë hulle ongehoorsaamheid swaar getugtig het. Israel was die volk van die Here, maar hulle het weggedwaal, hulle het ongehoorsaam geword en wou nie groei in hulle verhouding met die Here nie. Hulle was werklik ondankbare kinders. En ‘n mens kon verstaan dat God baie teleurgesteld in hulle was. Daarom moes Hy hulle swaar tugtig. Hy stuur hulle in ballingskap waardeur hulle alles sekuriteit verloor, eiendom, land, familie, geloofsekuriteit – alles word weggeneem en nogtans luister hulle nie. 
Maar, br. En sr., die hartverskeurende in ons hoofstuk is dat hierdie volk, selfs na en tydens hulle tugtiging nie tot insig gekom het nie. Die vlamme van sy tugtiging was om hulle, maar steeds wou hulle dit nie ter harte neem nie. Dit is alreeds vir ‘n ouer baie swaar om sy kind te tugtig, maar as daardie kind na sy tugtiging steeds nie tot inkeer kom nie, is dit hartverskeurend vir sy ouer. Wat moet dan nog meer gedoen word? Israel het nog steeds nie begryp wat God besig is om in hulle lewe te doen nie. Daarom noem die Here  hulle “dowe en blinde kinders”. Ja, hulle is doof en blind, hulle ondankbaar, hulle besef nie wat besig is om hulle te gebeur nie, maar geliefdes, hulle is steeds kinders van God. 

Wat doen die Here nou met hierdie dowe en blinde kinders? Jaag, Hy hulle weg, ontneem Hy hulle van hulle kindskap? Onterf Hy hulle? Maak Hy nou maar net asof hulle nie bestaan nie? Nee, kyk en luister wat doen die Here. Hy kom na sy wegloopkinders toe met sy onblusbare Vaderliefde. 

Br. en sr, die volk Israel was in baie dinge ongehoorsaam aan ons Vader. Jy en ek moet vir onsself besluit – aan die hand van God se Woord – waarin ons skuldig staan. Ons moet bepaal hoe ver ons gegroei het. Het ons dalk agteruitgegaan, het ons gestagneer, volhard ek nie in een of ander sonde nie? Het ons dalk gedink: gelukkig is ek darem kind van God, ek weet ek gaan eendag die ewige lewe erf, so: ek kan eintlik nou maar leef soos ek wil. Ek hoef maar net uit die moeilik by my Vader bly, ek kan maar ‘n minimum-gelowige wees. So maak ons misbruik van ons kindskap.

Dalk is jy en ek net eenvoudig lui kinders van God wat nie ons volle Godgegewe potensiaal wil uitleef nie.  Ons weet ons moet groei en ons besef ons het al die geloofstoerusting daartoe, maar is bloot net lui. Of dalk stel ons ander dinge as groter prioriteit as ons kindskap. 

Miskien, br. en sr, staan ons ook blind en doof vir God se tugtiging in ons lewe. Dat ons die vlamme voel en sien, maar nie daarop reageer nie. Want alhoewel die Here ons in Christus van die hel gered het, beteken dit nie dat Hy ons swaar kan tug en beproef omdat ons nie bekeer nie.
Om dit te voorkom en te verstaan moet ons deur die prediking tot bekering geroep word. Ons moet op ons sonde en tekortkominge gewys word sodat ons oë oopgemaak kan word. Dat ons weer kan weet hoe en waarin om te groei, maar bo alles dat ons oë  oopgemaak word om weer God se liefde raak te sien. 

Kyk net hoe kom God na sy dowe en blinde kinders toe in hf. 43!!. Hy sê vir hierdie kinders en ook vandag vir ons: “Luister na my – ek is julle Vader, moenie bang wees nie, julle behoort aan my. Ek is lief vir julle, Ek is by julle want julle is vir my kosbaar.”
Wie kan bestand wees teen sulke liefde? Geliefde gemeente, daar is geen sterker krag in hierdie wêreld as die liefde van God nie. Watter kind, wat diep onder die indruk van sy sonde staan, sal nie dankbaar in hierdie Vaderarms hardloop nie? Sal nie vasgryp aan hierdie liefde om daardeur getroos en versterk te word nie? 

Ons kinders sal dit ook mooi verstaan!. Liewe kinders, as julle miskien stout was en pa en ma het geraas en reggehelp. Maar as hulle klaar reggehelp het, dan verseker hulle jou van hulle liefde. Daar is niks wat ‘n mens beter laat voel as pa jou vasdruk en vir jou sê: toemaar my kind, dis alles verby – alles is nou weer reg nie? Niks laat ‘n mens so naby aan jou pa of ma voel as die wete: pa is lief vir my – al is ek partykeer stout nie. Stem julle saam?

En dit is wat die Here vir ons sê: My kind, ten spyte van jou laksheid, jou selfsug, jou ongehoorsaamheid en wat ook al – het ek jou lief en sal Ek jou help om waarlik my kind te wees!! Sy Vaderliefde roep ons terug. Dit wek ons eie verantwoordelikheid op!. Ons moet steeds terugkom, ons moet omdraai van die sondepad, ons moet groei, maar dit is God se  liefde wat ons motiveer. 

Meer nog, sy liefde motiveer ons nie net nie, Hy maak dit ook vir ons moontlik om ons te bekeer en weer te groei in ons kindskap. Kyk net na verse 2, 3 en 4 van hf. 43. As ons deur water en vuur moet gaan, is Hy by ons en beskerm Hy ons. Selfs wanneer dit die water en vuur van beproewing en tugtiging is, dan dra Hy wat dit oor ons bring ons self ook daardeur. Met die een hand tugtig ons Vader ons, maar met die ander hand hou Hy ons vas. 

Hy beloof ons dat Hy ons Redder is. Hy het vir Israel, volke in ruil vir hulle lewe gegee, vir ons het Hy sy Seun as losprys gegee sodat ons verlos kan word van ons sonde en skuld. Omdat Hy ons liefhet het – omdat ons vir Hom kosbaar is, het Hy Christus gestuur: Joh 3:16 lui: “Want SO LIEF het God die wêreld gehad dat Hy se enigste Seun gegee het sodat die wat in Hom glo nie verlore sal gaan nie, maar die ewige lewe sal hê”! Christus maak die pad terug na God toe oop vir ons. Hy het ons met sy bloed vir God gekoop. Hy het betaal vir ons sonde en daarom kan ons terugkom na God toe! . 

Br. en sr, hierdie liefde stel ons in staat om lewende, dankbare, en groeiende kinders van God te wees. Daarvan is die Heilige Gees die waarborg. Dat die Gees in ons woon en werk – is God se waarborg dat ons kan. Ons kan dus en moet dus reageer op hierdie liefde van ons Vader. Ons kan nie onaangeraak bly nie. Een van die kenmerke van die Gees se werk in die lewe van ‘n gelowige is ware bekering! As daar nie bekering is nie, dan is daar groot fout i die gelowige se lewe!
Die oproepe tot bekering van die preekstoel br. en sr. Is dus gegrond in die liefde van God. Dit vind sy krag in die liefde van God en dit openbaar die moontlikheid aan ons dat ons wel kan verander, kan groei en self kan liefhê. Nooit mag dit ons tot moedeloosheid stem nie, nee, dit teken aan ons die liefde van God en leer ons om self die liefde van God te wees. 
Dit sê vir ons: julle is kinders van God – leef soos sy kinders, groei en word groot en sterk, ja word self die liefde van God in hierdie wêreld.

Al wat ons nou vir mekaar as kinders kan vra is: Lyk ek al soos hierdie liefdevolle God? Hy en sy liefde is die enigste spieël. 
Br en sr en liewe kind: Kyk na hierdie spieël en gee  vir jouself antwoord op hierdie vraag.

En geliefdes, as jy eerlik op hierdie vraag antwoord sal jou lewe nooit weer dieselfde wees nie.

Amen.

